МОНГОЛ УЛСЫН ИХ ХУРЛЫН 

2016 ОНЫ ХАВРЫН ЭЭЛЖИТ ЧУУЛГАНЫ 
ТӨСВИЙН БАЙНГЫН ХОРООНЫ 5 ДУГААР САРЫН 11-НИЙ ӨДӨР 

/ЛХАГВА ГАРАГ/-ИЙН ХУРАЛДААНЫ ТЭМДЭГЛЭЛИЙН 

ТОВЬЁОГ
	№
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-4

	  2.
	Хуралдааны дэлгэрэнгүй тэмдэглэл: 
	

	
	1. Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл /Засгийн газар 2016.04.28-ны өдөр өргөн мэдүүлсэн, хэлэлцэх эсэх/.
	6-13

	
	2. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.04.28-ны өдөр өргөн мэдүүлсэн, хэлэлцэх эсэх/.
	13-16

	
	3. Монгол Улсын Засгийн газар, Бүгд Найрамдах Австри Улсын Засгийн газар хооронд байгуулах “Санхүүгийн хамтын ажиллагааны ерөнхий хэлэлцээр”-ийн төсөл /зөвшилцөх/.
	16-19

	
	4. Монгол Улсын Засгийн газар, Дэлхийн банкны олон улсын хөгжлийн ассоциаци хооронд байгуулах “Экспортыг дэмжих төсөл” санхүүжилтийн хэлэлцээрийн төсөл /зөвшилцөх/.
	19-20


Монгол Улсын Их Хурлын 2016 оны хаврын ээлжит чуулганы 

Төсвийн байнгын хорооны 5 дугаар сарын 11-ний өдөр 

/Лхагва гараг/-ийн хуралдааны гар тэмдэглэл

Төсвийн байнгын хорооны дарга Ч.Улаан ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 15 цаг 30 минутад Төрийн ордны “В” танхимд эхлэв. 


Чөлөөтэй: Р.Амаржаргал, Б.Болор;


Тасалсан: Ц.Даваасүрэн, Б.Наранхүү, Я.Санжмятав, Д.Сумъяабазар, Б.Чойжилсүрэн, Ч.Хүрэлбаатар;

Нэг. Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл /Засгийн газар 2016.04.28-ны өдөр өргөн мэдүүлсэн, хэлэлцэх эсэх/.

Хэлэлцэх асуудалтай холбогдуулан Аж үйлдвэрийн сайд Д.Эрдэнэбат, Сангийн яамны Төрийн нарийн бичгийн дарга Х.Ганцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн бодлого, төлөвлөлтийн газрын хэлтсийн дарга О.Хуягцогт, Төсвийн бодлого, төлөвлөлтийн газрын нэгтгэлийн хэлтсийн дарга Д.Өлзийсайхан, Хөгжлийн санхүүжилт, өрийн удирдлагын газрын Өрийн удирдлагын хэлтсийн дарга Н.Нарангэрэл нар  оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.

Хууль санаачлагчийн илтгэлийг Засгийн газрын гишүүн, Аж үйлдвэрийн сайд Д.Эрдэнэбат танилцуулав. 

Илтгэлтэй холбогдуулан Улсын Их Хурлын гишүүн Д.Дэмбэрэлийн тавьсан асуултад Сангийн яамны Төсвийн бодлого, төлөвлөлтийн газрын дарга Ж.Ганбат хариулж, тайлбар хийв. 

Улсын Их Хурлын гишүүн Д.Дэмбэрэл, Д.Оюунхорол, М.Зоригт нар үг хэлэв. 

Ч.Улаан: - Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төслийг хэлэлцэх нь зүйтэй гэсэн санал хураалт явуулъя. 

Зөвшөөрсөн:

10


Татгалзсан:

1


Бүгд:


11


90.9 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 53 минутад хэлэлцэж дуусав. 


Хоёр. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.04.28-ны өдөр өргөн мэдүүлсэн, хэлэлцэх эсэх/.

Хэлэлцэх асуудалтай холбогдуулан Аж үйлдвэрийн сайд Д.Эрдэнэбат, Аж үйлдвэрийн яамны Хөнгөн үйлдвэрийн бодлого зохицуулалтын газрын дарга Ш.Гэрэлчимэг, Сангийн яамны Төсвийн бодлого, төлөвлөлтийн газрын мэргэжилтэн Д.Лхамжав, Аж үйлдвэрийн яамны Хөнгөн үйлдвэрийн бодлого зохицуулалтын газрын мэргэжилтэн Д.Мөнхжаргал, Жи Эс Эф ХХК-ны захирал, Монголын арьс ширний үйлдвэрлэлийн холбооны удирдах зөвлөлийн гишүүн, Монголын ноосон бүтээгдэхүүн үйлдвэрлэгчдийн холбооны удирдах зөвлөлийн гишүүн Г.Алтай, Монголын ноос, ноолуурын холбооны дэд тэргүүн Г.Ёндонсамбуу, Санхүү, эдийн засгийн дээд сургуулийн багш, доктор С.Бямбахорлоо нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.

Хууль санаачлагчийн илтгэлийг Засгийн газрын гишүүн, Аж үйлдвэрийн сайд Д.Эрдэнэбат танилцуулав. 

Илтгэлтэй холбогдуулан Улсын Их Хурлын гишүүн Д.Дэмбэрэлийн тавьсан асуултад Аж үйлдвэрийн яамны Хөнгөн үйлдвэрийн бодлого зохицуулалтын газрын дарга Ш.Гэрэлчимэг хариулж, тайлбар хийв. 

Улсын Их Хурлын гишүүдээс санал гараагүй болно. 

Ч.Улаан: - Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн санал хураалт явуулъя. 

Зөвшөөрсөн:

9

Татгалзсан:

2


Бүгд:


11


81.8 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Д.Дэмбэрэл Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 02 минутад хэлэлцэж дуусав. 

Гурав. Монгол Улсын Засгийн газар, Бүгд Найрамдах Австри Улсын Засгийн газар хооронд байгуулах “Санхүүгийн хамтын ажиллагааны ерөнхий хэлэлцээр”-ийн төсөл /зөвшилцөх/.

Хэлэлцэх асуудалтай холбогдуулан Аж үйлдвэрийн сайд Д.Эрдэнэбат, Сангийн яамны Төрийн нарийн бичгийн дарга Х.Ганцогт, мөн яамны Зээл, тусламжийн бодлогын хэлтсийн даргын үүргийг түр орлон гүйцэтгэгч М.Аясгалан, Санхүүгийн бодлогын газрын Санхүүгийн зах зээл, даатгалын хэлтсийн дарга Н.Мандуул, Сангийн яамны мэргэжилтэн Д.Өлзийсайхан нар  оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.

Хэлэлцээрийн төслийн талаарх танилцуулгыг Засгийн газрын гишүүн, Аж үйлдвэрийн сайд Д.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүн Д.Дэмбэрэлийн тавьсан асуултад Сангийн яамны Зээл, тусламжийн бодлогын хэлтсийн даргын үүргийг түр орлон гүйцэтгэгч М.Аясгалан хариулж, тайлбар хийв. 

Улсын Их Хурлын гишүүн Ч.Улаан үг хэлэв. 

Ч.Улаан: - Монгол Улсын Засгийн газар, Бүгд Найрамдах Австри Улсын Засгийн газар хооронд байгуулах “Санхүүгийн хамтын ажиллагааны ерөнхий хэлэлцээр”-ийн төслийг зөвших тухай асуудлыг дэмжье гэсэн санал хураалт явуулъя. 

Зөвшөөрсөн:

8

Татгалзсан:

3


Бүгд:


11


72.7 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Д.Дэмбэрэл Аюулгүй байдал, гадаад бодлогын байнгын хороонд  танилцуулахаар тогтов.

Уг асуудлыг 16 цаг 10 минутад хэлэлцэж дуусав. 

Дөрөв. Монгол Улсын Засгийн газар, Дэлхийн банкны олон улсын хөгжлийн ассоциаци хооронд байгуулах “Экспортыг дэмжих төсөл” санхүүжилтийн хэлэлцээрийн төсөл /зөвшилцөх/.

Хэлэлцэх асуудалтай холбогдуулан Аж үйлдвэрийн сайд Д.Эрдэнэбат, Сангийн яамны Төрийн нарийн бичгийн дарга Х.Ганцогт, Сангийн яамны Санхүүгийн хөрөнгийн удирдлагын хэлтсийн дарга Б.Төгөлдөр, Санхүүгийн бодлогын газрын Санхүүгийн зах зээл, даатгалын хэлтсийн дарга Н.Мандуул, Сангийн яамны Зээл, тусламжийн бодлогын хэлтсийн даргын үүргийг түр орлон гүйцэтгэгч М.Аясгалан нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.

Хэлэлцээрийн төслийн талаархи танилцуулгыг Засгийн газрын гишүүн, Аж үйлдвэрийн сайд Д.Эрдэнэбат танилцуулав.

Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 

Ч.Улаан: - Монгол Улсын Засгийн газар, Дэлхийн банкны олон улсын хөгжлийн ассоциаци хооронд байгуулах “Экспортыг дэмжих төсөл”-ийн санхүүжилтийн хэлэлцээрийн төслийг зөвшилцөх тухай асуудлыг дэмжье гэсэн санал хураалт явуулъя. 

Зөвшөөрсөн:

9

Татгалзсан:

2


Бүгд:


11

81.8 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Д.Дэмбэрэл Аюулгүй байдал, гадаад бодлогын байнгын хороонд  танилцуулахаар тогтов.


Хуралдаан 43  минут үргэлжилж, 16 цаг 13 минутад өндөрлөв.

Тэмдэглэлтэй танилцсан: 


ТӨСВИЙН БАЙНГЫН ХОРООНЫ 


ДАРГА







Ч.УЛААН

Тэмдэглэл хөтөлсөн: 


ПРОТОКОЛЫН АЛБАНЫ

ШИНЖЭЭЧ






Ц.АЛТАН-ОД
МОНГОЛ УЛСЫН ИХ ХУРЛЫН 

2016 ОНЫ ХАВРЫН ЭЭЛЖИТ ЧУУЛГАНЫ  

ТӨСВИЙН БАЙНГЫН ХОРООНЫ 5 ДУГААР САРЫН 11-НИЙ ӨДӨР 

/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 15 цаг 30 минутад эхлэв.

Ч.Улаан: - Ирцэд бүртгүүлсэн гишүүдийн ирц хүрч байна. Давхардаж байгаа Байнгын хороодод байгаа гишүүдийг хуралдаа ирнэ үү гээд урь даа. 

За Байнгын хорооны ирц хүрсэн байгаа. 10 гишүүн хүрэлцэн ирсэн. 52.6 хувийн ирцтэй байна. Ирсэн гишүүдийг танилцуулъя. Нямжавын Батбаяр гишүүн, Д.Батцогт гишүүн, Д.Ганхуяг гишүүн, Д.Дэмбэрэл гишүүн, М.Зоригт гишүүн, Ц.Оюунбаатар гишүүн, Д.Эрдэнэбат, Ж.Эрдэнэбат гишүүд, Л.Эрдэнэчимэг гишүүн нар ирж ирцэд орсон байна. 

За ингээд Байнгын хорооны хурлыг нээснийг мэдэгдье. 

Өнөөдрийн Байнгын хорооны хурлаар 8 асуудал хэлэлцэхээр төлөвлөсөн. Гэхдээ Татварын ерөнхий хууль, Аж ахуйн нэгжийн орлогын албан татварын тухай хууль, Хүн амын орлогын албан татварын тухай хуулийн шинэчилсэн найруулгуудын анхны хэлэлцүүлэг дээр ажлын хэсэг томилогдоод ажиллаж байгаа. Ажлын хэсгүүд нэлээд нухацтай. Шинээр өргөн баригдсан хуулиудтай уялдуулж хэлэлцүүлэхээр ажиллаж байна. Ажлын хэсгүүдийн ажил дуусаагүй байна. 

Тийм учраас өнөөдрийн хурлаар эдгээр асуудлуудыг хэлэлцэх нөхцөл бүрдээгүй байна. Тийм учраас одоо өнөөдрийн хурлаар хэлэлцэх асуудлыг та бүхэнд танилцуулъя. 

Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл. Засгийн газар 4 сарын 28-нд өргөн барьсан. Хэлэлцэх эсэхийг өнөөдөр хэлэлцэнэ. За энэ бол хуулиар 6 сарын 01-ний дотор Улсын Их Хурал хэлэлцэж баталсан байх учиртай ийм асуудал байдаг. 

Дараа нь яаралтай асуудал. 2 асуудал яаралтай дэгээр хэлэлцэгдэхээр орж ирж байгаа. Энэ одоо зөвшилцөх асуудал байна. Монгол Улсын Засгийн газар Бүгд Найрамдах Австри Улсын Засгийн газар хооронд байгуулах санхүүгийн хамтын ажиллагааны ерөнхий хэлэлцээрийн төсөл. 

Хоёр дахь нь Монгол Улсын Засгийн газар Дэлхийн банкны олон улсын хөгжлийн ассоциацийн хооронд байгуулах “Экспортыг дэмжиж төсөл”-ийн санхүүгийн хэлэлцээрийн төсөл. Энэ хоёр төслийг одоо зөвшилцөж Гадаад бодлого, аюулгүй байдлын байнгын хороонд саналаа хүргүүлнэ. Энэ бол хөнгөлөлттэй зээлийн одоо ийм хоёр хэлэлцээр байгаа. 

Дөрөв дэх нь бол одоо Үндэсний аудитын газрын 2015 оны үйл ажиллагааны тайланг сонсоно гэсэн ийм 4 асуудлыг. Тийм байна. Тийм байна. Осол болсон байна. Хоёр дахь асуудал нь Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл Засгийн газарт 2016 оны 04 сарын 28-ны өдөр өргөн мэдүүлсэн хэлэлцэх эсэх. Энэ бол хоёр дахь асуудал. Ийм 5 асуудлыг хэлэлцье гэсэн саналтай байна. Өөр саналтай гишүүд байна уу? За Д.Дэмбэрэл гишүүн. 

Д.Дэмбэрэл: - Аудитын тайлан амжих юм уу? 

Ч.Улаан: - Харин сонсох уу, яах вэ? 

Д.Дэмбэрэл: - Харин амжихгүй байх. 

Ч.Улаан: - Болих уу? За больчихъё. За тэгье. За яаралтай дэгээр хэлэлцэх 4 асуудлаа хэлэлцье. За тогтлоо. Хэлэлцэх асуудлаа тогтлоо. 
Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл /Засгийн газар 2016.04.28-ны өдөр өргөн мэдүүлсэн, хэлэлцэх эсэх/

Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төслийг Д.Эрдэнэбат сайд танилцуулна. Д.Эрдэнэбат сайдын микрофоныг өгье. 

Д.Эрдэнэбат: - Байнгын хороон дарга, Байнгын хорооны эрхэм гишүүд ээ, 

Төсвийн тогтвортой байдлын тухай хууль, Төсвийн тухай хуулийн дагуу Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төслийг танилцуулж байна. 

Төсвийн хүрээний мэдэгдлийг боловсруулахдаа Монгол Улсын 2015 оны нэгдсэн төсвийн урьдчилсан гүйцэтгэл, 2016 оны нэгдсэн төсвийн хүлээгдэж буй гүйцэтгэл, Төсвийн тогтвортой байдлын тухай хуульд заасан төсвийн тусгай шаардлагын зорилтот үзүүлэлтүүдийг баримталсан болно.

Төсвийн хүрээний мэдэгдэлд татварын орчныг тогтвортой хадгалан бизнесийн таатай орчныг бүрдүүлэх, төсвийн хумих бодлогыг баримтлан зарлагын өсөлтийг хязгаарлах, төсвийн тогтвортой байдлыг буй болгох замаар макро-эдийн засгийн тогтвортой байдлыг хангах зорилгоор дунд хугацаанд төсвийг алдагдалгүйгээр төлөвлөж Төсвийн тогтвортой байдлын тухай хуульд заасан төсвийн тусгай шаардлагуудыг чанд мөрдөх, төсвийн орлогыг бодитойгоор төлөвлөх, эдийн засгийн өсөлтийг дэмжсэн татварын орчныг бүрдүүлэх, татварын орчныг тогтвортой байлгах замаар төсвийн орлогын тогтвортой эх үүсвэр буй болгох, төсвийн зарлагын өсөлтийг хязгаарлахтай холбогдуулан төсвийн зарлагад шинэчлэл хийхийг Засгийн газар өрийн хэмжээг тогтворжуулж дунд хугацаанд бууруулах, төр хувийн хэвшлийн түншлэлээр хийгдэх хөрөнгө оруулалтыг нэмэгдүүлэх зэрэг бодлогын арга хэмжээг хэрэгжүүлэхээр тооцлоо. 

Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөлөлд нэгдсэн төсвийн тэнцвэржүүлсэн нийт орлого болон зарлагын дотоод нийт бүтээгдэхүүнд эзлэх хувь, 2017-2019 онуудад 2.6, 21.4, 20.1 байхаар тооцож нэгдсэн төсвийн тэнцвэржүүлсэн тэнцлийг алдагдалгүй байхаар тусгалаа. 

Мөн өнөөгийн үнэ цэнээр тооцсон улсын төсвийн нийт хэмжээг 2017-2019 онд төсвийн тогтвортой байдлын тухай хуульд заасан хязгаараас хэтрэхээргүй байхаар төслийг боловсрууллаа. 

Та бүхэн Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төслийг хэлэлцэн шийдвэрлэж өгөхийг хүсье. 

Анхаарал тавьсанд баярлалаа. 

Ч.Улаан: - Д.Эрдэнэбат сайдад баярлалаа. Ажлын хэсгийг танилцуулъя. Х.Ганцогт Сангийн яамны Төрийн нарийн бичгийн дарга, Ж.Ганбат Сангийн яамны Төсвийн бодлого, төлөвлөлтийн газрын дарга, О.Хуягцогт Төсвийн бодлого, төлөвлөлтийн газрын хэлтсийн дарга, Д.Өлзийсайхан Төсвийн бодлого, төлөвлөлтийн газрын нэгтгэлийн хэлтсийн дарга, Н.Нарангэрэл Хөгжлийн санхүүжилт, өрийн удирдлагын газрын Өрийн удирдлагын хэлтсийн дарга. Ийм улсууд ажлын хэсэгт оролцож байна. 

Хэлэлцэж байгаа асуудалтай холбоотой асуулт асуух гишүүд байвал нэрсээ өгье. Д.Дэмбэрэл гишүүнээр нэр тасаллаа. Д.Дэмбэрэл гишүүн асууя. 

Д.Дэмбэрэл: - Тэгэхээр би яах вэ төсвийн 2017 оны төсөөлөл, төсвийн хүрээний мэдэгдэл ингээд Улсын Их Хурал хэлэлцэх гэж байна. Энэ их ач холбогдолтой зүйл л дээ. Яагаад гэвэл энэ цааш цаашдаа Сангийн яам холбогдох байгууллагууд төсвөө боловсруулах зайлшгүй зүйл. 

Тийм учраас ер нь энэ төсөөллөөр ингээд аваад үзэхэд 2017 оны төсөв маань өнгөрсөн оныхоосоо нэлээн буурч байна уу? Орлогын хувьд ер нь ямархуу болохоор байна. Төсөөллийн хувьд. Зарлагын хувьд ямархуу хүндрэлүүд ирэхээр байна вэ? 

Хоёрдугаарт, миний асуух гэж байгаа зүйл бол ер нь хөрөнгө оруулалт хэр зэрэг байх юм шиг байна. Ялангуяа манай томоохон хөрөнгө оруулалт. За дэд бүтцийн яах вэ сургууль, соёл гэсэн юмыг нэлээн голлоод түлхээд байдаг. Тэр чиглэлээрээ голлож явж байна уу? Үйлдвэрлэлийн чиглэлийн хөрөнгө оруулалтыг аль чиглэлд хандуулж байна вэ? Хөдөө аж ахуйд голлоод байна уу? Уул уурхайдаа голлоод байна уу? Манай замын асуудлын хөрөнгө оруулалт. Энэ чинь одоо бүх аймгаа холбоно гээд байдаг. 

Замын хөрөнгө оруулалтууд маань хэр зэрэг түвшинд явах вэ? Ямар боломжууд байна гэж үзэж энэхүү төсөөлөл гарч байна вэ гэсэн асуудалд бидэнд ойлгоц авахаар маш тодорхой хариулчихвал их зүгээр байна. 

Ч.Улаан: - Ажлын хэсгийн микрофон. 2 дугаар микрофоныг өгье. Ж.Ганбат дарга хариулаарай. 

Ж.Ганбат: - Д.Дэмбэрэл гишүүний асуултад хариулъя. Бид нар ирэх оны төсвийн хүрээний мэдэгдлийг тооцохдоо олон улсын байгууллагуудын гаргаж байгаа үнийн төсөөлөл, ирэх онд манай эдийн засгийн макро үзүүлэлтүүдээ үндэслээд тооцож байгаа. Тэгэхдээ төсвийн орлого маань бол ирэх онд бид нарын төсөөлж байгаагаар бол 6.8 их наяд гээд энэ оныхоосоо 200.0 тэрбум төгрөгөөр нийтдээ буурахаар ийм дүр зурагтай байгаа. 

Нийт юун дээр тэнцвэржүүлсэн орлого маань ерөнхийдөө бас 400-гаад тэрбум төгрөг байдаг. Үүнтэй уялдаад бид нар нийт зарлагаа тооцохоор зарлага маань 6.6 их наяд гээд 1.4 их наядаар ойролцоогоор буурахаар ийм тооцоо байгаа юм. Энэ дотор нь аваад үзэх юм бол бид нар урсгал зардал дээрээ 1 их наядаар ерөнхийдөө буурах бууралттай байна. Хөрөнгийн зардал дээр бас 1 их наяд орчим төгрөгөөр буурах ийм байдалтай байгаа. 

Тэгээд энэ гол нөгөө уул уурхайн бүтээгдэхүүний үнийн өсөлтүүд бол ерөнхийдөө ирэх онд тийм өсөх хандлага ажиглагдахгүй байгаа. Энэ оныхоо түвшинд байгаа. Энэ оны түвшингөөс зарим үзүүлэлтүүд буурч байгаа. Мөн уул уурхайн бүтээгдэхүүний биет хэмжээ, экспортын хэмжээн дээр бас буурсан ийм үзүүлэлтүүдтэй байгаа. 

Эндээ бидний төсөөлөл энэ хүрээнд л бид нар төсвөө ирэх онд тооцож оруулж ирнэ гэсэн ийм байдлаар юмнуудаа тооцсон байгаа. 

Нийт хөрөнгө оруулалтын хувьд яах вэ улсын төсвийн хөрөнгө оруулалт дээр бид нар гол нь үргэлжилж байгаа хөрөнгө оруулалтуудаа дуусгах гэдэг ийм байдлаар энэ хүрээндээ юмнуудаа авч үзье. Тэгээд ерөнхийдөө улсын төсвөөс биш төр, хувийн хэвшлийн хамтарсан байдлаар концессоор хөрөнгө оруулалтыг ер нь түлхүү явуулах нь зөв юм болов уу гэсэн ийм байдлаар хөрөнгө оруулалт талдаа тооцож ингэж төсвийн хүрээний мэдэгдлийг боловсруулсан байгаа. 

Бусад урсгал зардалтай холбоотой бууралтуудаар бол бид нар аль болох урсгал зардлыг нэмэгдүүлэхгүй байх, зарим төрлийн урсгал зардлыг үр дүнтэй нь уялдуулж авч үзэх гэсэн ийм байдлаар. Тэгээд шинээр эхэлж байгаа хөтөлбөрүүдийг бол энэ он дээр нь дуусгавар болно. Ирэх онд аль болох зарим тэвчиж болох урсгал зардлуудыг тэвчиж байх шаардлага үүсч байна гэдэг ийм байдлаар боловсруулсан байгаа. 

Ч.Улаан: - За болсон уу? Тодруулах уу? Д.Дэмбэрэл дарга тодруулъя. 

Д.Дэмбэрэл: - Энэ үйлдвэрчний байгууллага, ажил олгогч эздийн холбоо, Засгийн газар өнгөрсөн жилүүдэд 90 тэрбум төгрөгөөр цалин нэмэгдүүлнэ гээд нэмэгдүүлсэнгүй. Одоо энийг нэн даруй төсвийн тодотголоор нэмэгдүүл гэсэн шаардлага тавиад байгаа. Тийм ээ. Тэгээд энийг бол оролцуулаад цаашдаа бид нар зарлагыг тооцоод байна уу? Төсвийн. Оролцуулахгүй яваад байна уу? Ер нь 2017 ондоо бид нар энэ төсвийн цалин, тэтгэврийн хэмжээг нэмэгдүүлэх бодлого хэр зэрэг хэрэгжих вэ? Олон нийт чинь жаахан тийм бүс чангалчихлаа. Зарим нь бол бид нар ер нь энэ хоолны асуудал хүнд байна гэсэн юм л яриад байгаа шүү дээ. Энэ асуудал бол ер нь 2017 ондоо ямаршуу байдлаар одоо хандах вэ? Энэ улс төрийн…/минут дуусав/

Ч.Улаан: - Ажлын хэсгийн микрофоныг өгье. Ж.Ганбат дарга хариулъя. 

Ж.Ганбат: - Гурван талт дээр яах вэ энэ оны 2016 оны төсөв батлахад ажил олгогч үйлдвэрчинтэй яах вэ энэ оны төсвийн бодлоготой уялдуулаад цалин нэмэгдүүлэх асуудлыг авч үзье гээд ийм байдлаар юмнуудаа авч үзсэн байгаа. 

Яах вэ бид нар ирэх, яг энэ оны тодотгол дээр яг тэр асуудал шийдэх. Ирэх он руу ерөнхийдөө төсөв боломжтой бол бас авч үзье гэдэг ийм байдлаар орсон байгаа. Бид нар яг энэ төсвийн хүрээний мэдэгдлээрээ бид нар төсвийн боломжтойгоо уялдуулаад төрийн албан хаагчдын цалин нэмэгдүүлэх асуудлыг авч үзье гэж байгаа. 

Тэгэхээр энэ дотроо бид нар яах вэ ерөнхийдөө тэр 90.0 тэрбум төгрөгөөр цалинг нэмэгдүүлье гэдэг асуудлыг намар төсвийнхөө боломжтой уялдуулаад авч үзэж оруулж ирнэ. 

Ч.Улаан: - Болсон уу? За асуулт асууж, хариулт авч дууслаа. Хэлэлцэж байгаа асуудалтай холбогдуулж санал хэлэх гишүүд. Д.Дэмбэрэл гишүүн санал хэлье. Д.Дэмбэрэл гишүүнээр тасаллаа. 

Д.Дэмбэрэл: - За гишүүд цөөхөн учраас харин ч чөлөөтэй саналаа хэлж авах бололцоо байх шиг байна. 

Би энэ орж ирж байгаа төсвийн хүрээний мэдэгдэл, төсвийн төсөөлөл дээр бол цаашаа наашаа будилуулсан, саяын тавьж байгаа асуултыг тэгэх ёстой, ингэх ёстой гэдэг талаасаа бол би юм ярихгүй. Би ганцхан зүйл яръя гэж бодож байгаа. 

Энэ хэвтээ тэнхлэгийн Завхан, Ховд, Баян-Өлгий гээд ингээд энэ Архангайн Солонготын даваа, Тосонцэнгэлээс цаашаа явж байгаа зам нийлэх ёстой юм л даа. Уг нь бол энэ манай Мянганы хөгжлийн зорилтуудад байж л байсан юм л даа. Энэ замын асуудал бол уг нь Улсын Их Хурлын гаргасан шийдвэр бол энэ замыг явуулна гэсэн юм. Тэгээд одоо бусад газруудад хялбархан говийн замуудыг одоо их хийчихээд байх юм даа. Тэр нь ч яах вэ тэгээд хийж байгаа нь сайн юм. 

Тэгэхээр Улсын Их Хурлын шийдвэртээ энэ замыг одоо үргэлжлүүлж явуулах талаас нь цаашдаа энэ төсвийн хүрээний мэдэгдэл 2017 оны төсвөө батлахдаа бас анхаарч үзээчээ гэж би хэлэх гээд байгаа юм. 

Манай Ховдын Мянгад, Дөргөнөөс наашаа нэг 20 километр зам яваад өнөө жил ашиглалтад өгсөн байгаа. Үүнийгээ ядахдаа тэр Завханы Завхан гол хүртэл Ховдын чиглэлийн замыг цаанаас нь явуулах. Наанаас нь Завханыг явуулах байдлаар энэ Баян-Өлгий, Ховд, за Увсын урд талын сумд ч хамаарна. Энэ одоо Монголыг шууд холбох замаа одоо анхаарч өгөөчээ гэж. Энэ бол Улсын Их Хурлын тогтоолтой юм шүү дээ. 

Тэгээд энэ 2016 оны төсөвт уг нь би суусан гэж ойлгож байсан л даа. Би М.Зоригт сайдад уг нь хэлж л байсан юм. За наадахыг чинь концессын гэрээгээр шийдчихнэ гээд ингэж байсан. Тэгтэл концессын гэрээгээр шийдэх замын Засгийн газрын шийдвэрүүд гарахад бол энэ зам орхигдсон байна лээ. Үүнийг орхимооргүй байна. Энэ бол уг нь хөгжлийн зөв тулгуур тэнхлэгийн зам юм шүү дээ. 

Ийм учраас би юу гэж хэлэх гэж байна вэ гэхээр тэр сая хөрөнгө оруулалтыг голдуу концессоор хийж магадгүй чиглэлтэй гэж байгаа юм бол энэ Ховдоос наашаа Завханы чиглэлд явж байгаа 110 километрийг ирэх жил концессоор хийнэ гэдгийг одоо аваад явмаар байна. Ер нь шууд замаа одоо холбомоор байна. 

Энэ Завхан чинь ингээд бас нэг тийм хагас замтай үлдчихээд байж байгаа шүү дээ. Тэгээд энэ хойд талын энэ их боломжтой. Шууд энэ тээврийн зардал ч хэмнэх ёстой юм. За босоо тэнхлэгийн зам бол болно гэж би бодож байгаа юм. Ингээд одоо концесс хариуцдаг Аж үйлдвэрийн сайд, замын асуудал хариуцдаг Зам тээврийн яамны сайд энийг одоо анхаарч 2017 оныхоо төсвийг оруулж ирэхдээ концесст оруулж өгөөчээ, Сангийн яамныхан гэдэг санал хэлэх байна. 

За бусад саналыг бол одоо ингээд ер нь энэ чуулган дөхсөн байна. Одоо Сангийн яам нэлээн сайн боловсруулсан байлгүй гэж яамдын сайдад итгэхээс өөр аргагүй болоод байна. Баярлалаа. 

Ч.Улаан: - За эхлээд М.Зоригт сайд. Дараа нь Д.Оюунхорол гишүүн. За эмэгтэй гишүүнээ хүндэтгэж байна. Д.Оюунхорол гишүүнд микрофон өгье. 

Д.Оюунхорол: - За баярлалаа. Ер нь манай М.Зоригт сайд чинь их мундаг. Жендерийн мэдрэмжтэй л дээ. 

Тэгээд энэ ер нь бол баруун аймаг руу явж байгаа замын асуудал бол бас гайгүй ер нь явж байгаа. Концессын замууд бас зарлагдсан. Хөрөнгө оруулалтууд нь тавигдсан. Яг энэ ажил дээр бол манай Завхан аймаг руу явах замын асуудал дээр манай М.Зоригт сайд бол нэлээн анхаарлаа хандуулж хүч тавьж ажиллаж байгаа. Хөрөнгийн эх үүсвэрүүд нь бас тодорхой хэмжээгээр суусан. Зарим нэг нь дутуу. Өөрөөр хэлбэл өмнөх аж ахуйн нэгж нь хэрэглэсэн Завхан, Улиастайн 67 километр замын асуудал санхүүжилт жаахан хөрөнгө оруулалт дутуу байгаа. Тэгээд энэ асуудлыг бол би одоо 2016 оны, 2017 оны төсвийн хүрээний мэдэгдэлд оруулж энэний дутуу санхүүжилтийг заавал суулгаж шийдүүлэх ёстой гэж ойлгож байгаа. 

За саяын Д.Дэмбэрэл даргын хэлж байгаа дээр Сонгино чиглэлийг 114. Ер нь бол ингээд Завхан, баруун 5 аймаг руу явж байгаа энэ зам, дэд бүтцийн асуудал бол маш удаашралтай шийдэгдэж байгаа ийм хөрөнгө оруулалт. Тэгэхдээ энийг бол харин сүүлийн 1 жилд М.Зоригт сайдын үед нэлээн жаахан ахицтай явж байгаа гэж бодож бас баярлаж байгаа. Тэр тусмаа манай Завхан аймгийн 114, 67 гэсэн энэ хоёр замын хөрөнгө оруулалт бол бас гайгүй хурдтай явж байгаа учраас энийг удаашруулахгүйгээр М.Зоригт сайдаа бүр онцгой анхаарлаа хандуулж шийдвэрлэж өгөөрэй. Энэ бол өнөөдөр ер нь одоо хамгийн хөдөөд байгаа ажилгүйдэл, ядуурал, амьдралын түвшин сул дорой байгаа нөхцөл байдал энэ бүх юманд нөлөөлж байгаа ганцхан том асуудал бол энэ байгаа. 

За харин Архангайгаас наашаа Завхан руу явж байгаа нэг 64, 65 орчим километр байгаа байх. Энэ бол харин концесс ороод нэлээн сайн зам баригдаад дуусна. Тариатын зам гэдэг бол ер нь бараг баруун аймаг руу явж байгаа хүмүүсийн 6-гаас 7 цагийг иддэг ийм хүнд зам байсан. Энэ зам бол харин шийдвэрлэгдэж Солонгот хүртэлх зам бол овоо гайгүй болсон. Одоо энэнээс цаашхи замын асуудал дээр бол ийм хөрөнгө оруулалтууд бол маш их дутуу байгаа учраас энэ асуудлыг энэ 2017 оны төсвийн хүрээний мэдэгдэлдээ оруулж өгч суулгах асуудал дээр онцгой анхаарлаа хандуулж өгөөрэй. Энэ асуудал дээр бид нар нэлээн тодорхой байр суурийг манай Төсвийн байнгын хорооноос гарах тогтоол шийдвэр, бичиг баримтдаа тусгаж өгөөчээ гэсэн тийм саналтай байна. 

Ч.Улаан: - За баярлалаа. М.Зоригт сайдын микрофоныг өгье. 

М.Зоригт: - Санал хэлсэн 2 гишүүнтэй санал нэг байгаа юм л даа. Тийм учраас би бас нэмж санал хэлье гэх байдлаар бас тодотгоё гэж бодсон юм. Ер нь энэ оны хувьд бид нар зам барилгын ажлын санхүүжилтийн хувьд эсвэл концессоор баригдах ёстой замуудын хувьд шийдэгдээгүй нэг зам үлдээгүй. Бүгд шийдэгдээд явж байгаа. 

Д.Дэмбэрэл даргын яриад байгаа тэр юу бол яг таны хэлсэн тэр хувилбараар шийдээд явж байгаа. Ер нь бол жишээлбэл Д.Оюунхорол гишүүний ярьж байгаа тэр 67 километр зам, Загастайн даваа гээд замын үнэлэмж нь бол яг тал нутгийн Дорнод, Сүхбаатарт баригдаж байгаа замтай ижил төстэй шахуу үнэхээр байгаа л даа. Тэр дээр бид нар Загастайн давааг туулж гарна гэдэг чинь өөрөө бараг 28 метр гүн хад чулуу сэтэлж гарах ёстой. Тэр үнэлгээгээр явж болохгүй байгаа юм. 

Тэгээд сая нөгөө Хятадын хөнгөлөлттэй 500 сая долларын гэрээ хэлэлцээний явцад бид нар бараг 40-өөд сая доллар хэмнэсэн. Тэгээд яг Загастайн давааг тусад нь төсөл хөтөлбөр болгож тэндээс нэмэлт санхүүжилт хийхээр одоо зохицуулалт хийгдсэн байгаа. 

Дээрээс нь одоо бид нар ирэх онд хэдийгээр одоо нэлээд бүсээ чангалах ёстой. Улсын төсвийн санхүүжилттэй зам барилгын ажлууд цөөхөн байх хэдий ч гэлээ гэсэн олон улсын хамтын ажиллагааны хүрээнд олон улсын байгууллагууд, жишээлбэл Азийн хөгжлийн банк, гадаад зээл тусламжийн хүрээнд бол концессын хүрээнд мөн одоо энэ зам барих, 21 аймгаа холбох тэр төсөл хөтөлбөрүүд бол зогсохгүй явна гэдгийг хэлэх гэсэн юм. 

Дээрээс нь хоёр хөрш орон Оросын Холбооны Улс, Бүгд Найрамдах Хятад Ард Улстай Монгол Улс эдийн засгийн 3 коридорын хөтөлбөр зорилтуудаа сая эцэслээд хэлэлцэж дууссан. Удахгүй Ташкентад манайд 3 орны тэргүүнүүд уулзаж энийг ёсчилж албажуулна. 

Энэ хүрээнд ч гэсэн одоо олон зам, төмөр зам, бүтээн байгуулалтын ажлууд байгаа. Тэгээд энэ нь өөрөө нөгөө шинээр байгуулагдсан Азийн дэд бүтцийн хөгжлийн банк санхүүжүүлэх чиг хандлагатайгаар одоо 3 хөрш орны тохиролцоогоор явагдаж байгаа гэж хэлэх гэсэн юм. 

Тийм учраас одоо энэ дээр санаа зоволтгүй гэж хэлэх гэсэн юм. 

Ч.Улаан: - Тэгэхээр гишүүд үг хэлж дууслаа. Одоо санал хураана. Олон санал байхгүй. Энэ хэлэлцэх эсэхийг шийднэ өнөөдөр. Энэ бол хуультай. Хэлэлцдэг хугацааг нь тодорхой заачихсан. Ноднин жил баталсан төсвийн хүрээний мэдэгдэл бий. Гэхдээ энэ оныхоо байдлыг тусгаад энд тодотгол хийж байгаа. Тодотгож байгаа гол чиглэлийг манай гишүүд бүгдээрээ л хэлж байх шиг байна. Ер нь бол орлого зарлага аль аль нь буурах тал руугаа тодотгол орж байгаа юм байна. 

Тийм учраас энэ маань бол төсвөө эрүүлжүүлэх, орлого зарлагаа тэнцвэржүүлэх энэ бодлогод чиглэсэн ийм өөрчлөлт орж байгаа гэдгийг Байнгын хорооноос бас тэмдэглэх нь зөв байх. 

Энд гарч байгаа гишүүдийн тодорхой саналууд төсвийн хүрээний мэдэгдлийг хэлэлцэх явцад нэг бүрчлэн авч үзэгдэх учиртай. Манай Сангийн яамныхан анхааралтай байгаарай. Анхны хэлэлцүүлгийн үед эдгээрийг одоо хэрхэн яаж авч үзэв гэдгээ эргэж танилцуулах учиртай. Одоо санал хураая. 

Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төслийг хэлэлцэх нь зүйтэй гэдэг санал хураая. 

Санал хураалтад 11 гишүүн оролцож, 10 гишүүн дэмжиж, хэлэлцэх нь зүйтэй гэж тогтсон байна. 

Санал хураалт дууслаа. 

Хуулийн төслийг хэлэлцэх эсэх талаар Байнгын хорооноос гарах санал, дүгнэлтийг чуулганы нэгдсэн хуралдаанд саналаараа танилцуулах гишүүн. За Д.Оюунхорол гишүүн танилцуулъя. 

За энэ асуудлыг хэлэлцэж дууслаа. 
Хоёр. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.04.28-ны өдөр өргөн мэдүүлсэн, хэлэлцэх эсэх/

Хоёрдугаар асуудалдаа оръё. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл Засгийн газар 2016 оны 4 сарын 28-нд өргөн мэдүүлсэн. Хуулийн төслийн танилцуулгыг Д.Эрдэнэбат сайд танилцуулна. 

Д.Эрдэнэбат: - Байнгын хороон дарга, эрхэм гишүүд ээ, 

Монгол Улс жилдээ 7 мянган тонн ноолуур, 20 мянган тонн ноос, 10 сая ширхэг арьс шир, 400 мянган тонн мах бэлтгэж байна. Нэмэгдсэн өртгийн албан татварын тухай хууль 2016 оны 01 дүгээр сарын 01-ний өдрөөс хэрэгжиж байгаа бөгөөд дараах заалтууд нь үйлдвэр эрхлэгчдэд хүндрэл учруулж дамжуулан борлуулагч, зуучлагчид ашигтай байдлыг бий болгож байгаа юм. 

Хуулийн 13.1.21 дэх заалтад экспортод гаргасан түүхий болон угаасан, самнасан ноолуур, арьс ширийг нэмэгдсэн өртгийн албан татвараас чөлөөлөгдөх бараанд хамруулахаар хуульчилсан нь тухайн салбарын үйлдвэрлэлийн хүчин чадал, боловсруулалтын түвшинг харгалзаж үзээгүйгээс дараах сөрөг үр дагавруудыг үүсгэж байна. Үүнд, 

Экспортод гаргах самнасан ноолуур, арьс ширэн бүтээгдэхүүний өртөг нэмэгдэж өрсөлдөх чадвар нь буурсан. Ноолуур, арьс ширний бүтээгдэхүүний экспорт буурсан. Ноолуур арьс ширэнд өртөг шингээж гүн боловсруулах сонирхол үйлдвэрлэгчдэд хүрэхгүй болсон. Ноолуур, арьс ширний дотоод зах зээл дээр эрэлт буурч, үнэ буурах хандлагатай болж байна. 

Хуулийн 14.1.4 дэх заалтад ноос, ноолуур, сарлагын хөөвөр, тэмээний ноос, таван хошуу малыг оруулахгүйгээр тэдгээрийг худалдан авсан албан татвар суутган төлөгчийн албан татварыг хасч тооцох боломжгүй болж байна. 

Энэ нь дараах сөрөг үр дагавруудыг үүсгэж байна. Ноос, ноолуур болон мах боловсруулах үйлдвэрүүдийн үндсэн түүхий эдээ худалдан авсан үнийн дүнд шингэсэн албан татварыг хасалт хийх боломжгүй. Улмаар бүтээгдэхүүний өртгийг нэмэгдүүлж өрсөлдөх чадварыг бууруулах. Үйлдвэрлэгчид бүтээгдэхүүний өртгийг багасгахын тулд малчдаас авдаг түүхий эдийн үнийг бууруулах. Үйлдвэрлэгчдийн орлого ашиг буурах ийм нөхцөл байдлуудыг үүсгэж байгаа юм. 

Ийм үйлдвэрлэгчдэд нэмүү өртөг шингэсэн бүтээгдэхүүн экспортод гаргахад зуучлан борлуулагчидтай өрсөлдөхүйц нөхцөлийг буй болгох зорилгоор энэхүү хуулийн төслийг боловсрууллаа. 

Энэ хуулийн төсөл батлагдсанаар үйлдвэрлэгчид татварын таатай орчин буй болж шинэ техник, технологи, инновацийг нэвтрүүлэх, бүтээгдэхүүний боловсруулалтын түвшинг ахиулах боломж бүрдэж үйлдвэрлэл, экспорт, ажлын байр нэмэгдэж нийгэм, эдийн засагт эерэг нөлөө үзүүлнэ гэж бид үзэж байгаа юм. Иймд энэхүү хуулийн төслийг хэлэлцэн шийдвэрлэж өгөхийг та бүхнээс хүсье. 

Анхаарал тавьсанд баярлалаа. 

Ч.Улаан: - Д.Эрдэнэбат сайдад баярлалаа. Ажлын хэсгийг танилцуулъя. Ш.Гэрэлчимэг Аж үйлдвэрийн яамны Хөнгөн үйлдвэрийн бодлого зохицуулалтын газрын дарга, Д.Лхамжав Сангийн яамны Төсвийн бодлого, төлөвлөлтийн газрын мэргэжилтэн, Д.Мөнхжаргал Аж үйлдвэрийн яамны Хөнгөн үйлдвэрийн бодлого зохицуулалтын газрын мэргэжилтэн, Г.Алтай Жи Эс Эф ХХК-ны захирал, Монголын арьс ширний үйлдвэрлэлийн холбооны удирдах зөвлөлийн гишүүн, Монголын ноосон бүтээгдэхүүн үйлдвэрлэгчдийн холбооны удирдах зөвлөлийн гишүүн, Г.Ёндонсамбуу Монголын ноос, ноолуурын холбооны дэд тэргүүн, С.Бямбахорлоо Санхүү, эдийн засгийн дээд сургуулийн багш, доктор. Ийм улсууд оролцож байна. 

Хэлэлцэж байгаа асуудалтай холбогдуулан асуулт асуух гишүүд нэрсээ өгье. Д.Дэмбэрэл гишүүнээр тасаллаа. Д.Дэмбэрэл гишүүний микрофоныг өгье. 

Д.Дэмбэрэл: - За яах вэ энэ дэмжиж байна. Энэ чинь одоо ингэсэн үг гэж бодож байна. Мал мах боловсруулахад зориулан бэлтгэх таван хошуу мал гэдэг чинь мал худалдвал худалдсан орлогоос нь НӨАТ-ын 10 хувийг татахгүй гэсэн үг мөн биз дээ? Яг тодорхой хэлбэл. Ноос, ноолуурыг үйлдвэрт тушаагаад авч байгаа газар нь НӨАТ-аас чөлөөлөгдье гэж. Ингэж ойлгож болох уу, үгүй юу? Яг. 

Хоёрдугаарт, ноос ноолуурт олгоод байгаа мөнгийг чинь одоо олгож байгаа юм уу, нэг хоршоо гэсэн юм заачихсан чинь тэр жаахан будлиулаад байна уу, үгүй юу? Чи заавал хоршоогоор дамжиж энэ тушаасан ноосондоо одоо нэг 500 төгрөг, 2 мянган төгрөг тэмээний ноос гэдгээ авна гээд. Тэр хоршоо гэсэн юмыг чинь тэгээд энд тэнд худлаа хиймэл юм болгоод байна уу, үгүй юу? Энэ нэг нэмэгдлийн асуудал нь ер нь хэр олгогдож байгаа юм бэ гэсэн хоёр асуулт л. 

Ч.Улаан: - За ажлын хэсэг хариулъя. 3 дугаар микрофон. Нэрээ хэлээд хариулаарай. 

Ш.Гэрэлчимэг: - Аж үйлдвэрийн яамны Хөнгөн үйлдвэрийн бодлого зохицуулалтын газрын дарга Ш.Гэрэлчимэг. 

Эхний Д.Дэмбэрэл гишүүний эхний асуултад хариулъя. Таны ойлгож байгаа бол ер нь зөв л дөө. Яг үйлдвэрийн зориулалттай дотоодын үйлдвэрүүдэд нийлүүлсэн мах болон одоо түүхий эдүүдэд 10 хувийн албан татвар шингэсэн гэж үзээд албан татварын хасалт хийх л боломжийг одоо бий болгож өгч байгаа. Үйлдвэрлэгчид олгож өгч байгаа. 

Хоёр дахь асуудал. Ноос, арьс ширний урамшууллын талаар асууж байх шиг байна. Урамшуулал бол арьс шир болон одоо мэргэжлийн холбоодтой гэрээ хийсэн, тэдний төлөөлөл болсон хоршоологчдоор дамжиж энэ урамшуулал олгогддог. 

Урамшуулал бол үйлдвэрлэлд түүхий эдээ нийлүүлсэн гэж үзэж одоо тэд нарт олгож байгаа нэмэлт тийм мөнгө явж байгаа. Өнгөрсөн 2014 оны урамшуулалд бол олгогдсон байгаа. 2015 оны урамшуулал одоогоор яг арьс ширний хувьд бол материалууд нь бүртгэгдээд явж байгаа. 6 сард гэхэд одоо засгаар орж эхний шийд нь гарах ёстой. Ийм юм явж байгаа. 

Ч.Улаан: - За болсон уу? Тодруулах уу? 

Ш.Гэрэлчимэг: - Энэ Хөдөө аж ахуйн яамны сайдын тушаалаар олгогддог юм. 

Ч.Улаан: - Тэгээд олгогдож байгаа юм уу? Олгогдохгүй байгаа юм уу? 

Ш.Гэрэлчимэг: - Олгогдож байгаа. 2014 оны хувьд олгогдсон байгаа. Одоо 2015 оных нь энэ 6 сард өнгөрсөн оны юу нь одоо олгогдох ёстой. Энэ ондоо багтаж олгогдох ёстой. 

Ч.Улаан: - Болсон уу? Д.Дэмбэрэл гишүүн ээ. За ер нь асуудалд жаахан нухацтай хандах хэрэгтэй. Хариулж байгаа улсууд бас бодолтой бай. Асууж байх шиг байна биш. Гишүүн асуусан шүү дээ. Маш тодорхой томьёолоод асуусан. Тэгэхэд чинь асууж байх шиг байна гэдэг чинь бол одоо их зохимжгүй. Та нар цаашдаа олон газар асуудал танилцуулах улсууд бас энэ дээр анхаарч байх хэрэгтэй. 

Тэгээд үг үсэг дээрээ ч гэсэн хариуцлагатай ажиллах ёстой. Та нарын өргөн барьсан хууль дотроос чинь би бас заримыг нь гайхаад л сууж байгаа юм. Тэр хуулиа хардаа та нар. Мах боловсруулах зориулан бэлтгэх таван хошуу мал гэдэг чинь юу гэсэн үг юм. Мал боловсруулахын тулд юм уу, эсвэл зүгээр таслалыг нь хаячихсан юм уу? Юу гэнэ ээ? Тэгвэл үйлдвэрлэлд нь гэдэг нь хаана байгаа юм? Тэрийг чинь бид нар тэгээд тааж олж чадахгүй шүү дээ. Байхгүй байна. Би хуулийн төсөл хараад сууж байна шүү дээ. Төрийн одоо хуулийн төсөл оруулж байгаа бол туйлын хариуцлагатай хандах ёстой шүү дээ. Манай Тамгын газрынхан ч гэсэн анхаараарай. Тийм ээ. Энийг онож бичихгүй бол энэ чинь юу юм. Тэгээд нэг зүглүүлээд хаячихдаг. Тийм. Бид одоо аль болохоор шуурхай түргэн хэлэлцэхийг дэмжиж байгаа. Та нар иймэрхүү юм нь дээрээ сайн ажиллана шүү. Тийм. 

Ингээд асуулт асууж хариулт авч дууслаа. Санал хэлэх гишүүд бий юу? Санал хэлэх гишүүн алга байна. 

Санал хураалт явуулъя. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн санал хурааж байна. Гялалзаарай гишүүд ээ. Хоцров. 

Санал хураалтад 11 гишүүн оролцож, 9 гишүүн дэмжиж энэ асуудал санал хураалтаар дэмжигдэж байна. 

Хуулийн төслийн хэлэлцэх эсэх талаар Байнгын хорооноос гарах санал, дүгнэлтийг чуулганы нэгдсэн хуралдаанд Д.Дэмбэрэл гишүүн танилцуулчих уу? За Д.Дэмбэрэл гишүүн танилцуулъя. 

Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг хэлэлцэж дууслаа. 
Гурав. Монгол Улсын Засгийн газар, Бүгд Найрамдах Австри Улсын Засгийн газар хооронд байгуулах “Санхүүгийн хамтын ажиллагааны ерөнхий хэлэлцээр”-ийн төсөл /зөвшилцөх/

Дараагийн хоёр асуудал. Дараагийнхаа асуудалд оръё. Хаана байна. Шууд юм уу. За эхэлье. Тэгнэ. Австри нь эхэлнэ. Монгол Улсын Засгийн газар, Бүгд Найрамдах Австри Улсын Засгийн газар хооронд байгуулах “Санхүүгийн хамтын ажиллагааны ерөнхий хэлэлцээр”-ийн төслийг зөвшилцөх тухай. Энэ асуудал боловсруулна гэж бүр байхгүй болжээ. 

За ерөнхий хэлэлцээрийн төслийг зөвшилцөх тухай. Хэн танилцуулах вэ? Д.Эрдэнэбат сайд. Хэлэлцээрийн талаарх танилцуулгыг Монгол Улсын сайд, Засгийн газрын гишүүн Д.Эрдэнэбат сайд танилцуулна. 

Д.Эрдэнэбат: - Байнгын хороон дарга, эрхэм гишүүд ээ, 

Монгол Улсын Засгийн газар Бүгд Найрамдах Австри Улсын Засгийн газар хоорондын 40 сая еврогийн санхүүгийн хамтын ажиллагааны хэлэлцээрийг 2012 онд байгуулж нийт 6 төслийг амжилттай хэрэгжүүлж байна. 

Санхүүгийн хамтын ажиллагааны хэлэлцээр амжилттай хэрэгжсэн туршлага дээр үндэслэн Австрийн хөнгөлөлттэй зээлийн санхүүжилтээр Австри Улсын техник, технологийг нэвтрүүлэх сонирхолтой төслийн хэрэгцээ шаардлага их байгааг харгалзан 40 сая еврогийн шинэ санхүүгийн хамтын ажиллагааны хэлэлцээр байгуулахаар хэлэлцээрийн төслийг тохиролцоод байна. 

Энэхүү 40 сая еврогийн хөнгөлөлттэй зээлийн ерөнхий нөхцөл нь жилийн хүү нь ноль. Өөрөөр хэлбэл хүүгүй гэсэн үг. Жилийн хугацаа 18 жил. Зээлийн хугацаа 18 жил. Зээлийн үндсэн төлбөрөөс чөлөөлөгдөх хугацаа 5 жил байна. 

Олон улсын эдийн засгийн хамтын ажиллагаа, хөгжлийн байгууллагын экспортын хөнгөлөлттэй зээлийн журмын дагуу олгох энэхүү зээлийн хөрөнгийн 50 хүртэлх хувийг Австри Улсын гарал үүсэл бүхий бараа, үйлчилгээг худалдан авахад ашиглах юм. 

Хөнгөлөлттэй зээлээр дэд бүтэц, цэвэр бохир ус, эрүүл ахуй, хог хаягдал, төмөр замын болон авто замын хөдөлгөөний аюулгүй байдал, боловсрол, мэргэжлийн боловсролын сургалт, эрүүл мэнд, нийгмийн хамгааллын салбарын төслүүдийг санхүүжүүлэхээр төлөвлөжээ. 

Монгол Улсын Хүнс, хөдөө аж ахуйн яамны хүсэлтээр хөдөө аж ахуйн салбарыг хэлэлцээрийн төсөлд нэмж тусгаад байна. Санхүүгийн хамтын ажиллагааны ерөнхий хэлэлцээр 2 жилийн хугацаатай байх бөгөөд энэ хугацаанд хэрэгжүүлэх төслийг тохиролцож холбогдох төслийг байгуулах шаардлагатай. 

Энэхүү хэлэлцээр байгуулагдсаны зээлийн хөрөнгөөр санхүүжих яамдын саналыг, төслийн саналыг Засгийн газрын хуралдаанаар хэлэлцүүлэн Австрийн талд хүргүүлэх юм. Асуудлыг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

Ч.Улаан: - Д.Эрдэнэбат сайдад баярлалаа. Ажлын хэсгийн бүрэлдэхүүнийг танилцуулъя. Х.Ганцогт Сангийн яамны Төрийн нарийн бичгийн дарга, М.Аясгалан Зээл, тусламжийн бодлогын хэлтсийн даргын үүргийг түр орлон гүйцэтгэгч, Н.Мандуул Санхүүгийн бодлогын газрын Санхүүгийн зах зээл, даатгалын хэлтсийн дарга, Д.Өлзийсайхан Сангийн яамны мэргэжилтэн. Ийм улсууд оролцож байна. 

Хэлэлцэж байгаа асуудалтай холбоотой асуулт асуух гишүүд байвал нэрсээ өгье. Д.Дэмбэрэл гишүүнээр тасалъя. 

Д.Дэмбэрэл: - Тэгэхээр би бол ерөөсөө энэ хүүгүй 18 жилийн хугацаатай юм гэж ойлголоо. Энэ зөв үү? 

Хоёрдугаарт, яах вэ ер нь төлбөр хийх асуудал бол 5 жилийн дотор яригдахгүй байна гэж. Энэ утгаараа бол 5 жилийн дотор ямар ч гэлээ гэсэн манайд нэг их хүндрэл учраад байхгүй. Өнөөгийн хүндрэлтэй нөхцөлийг давтал энэ их дарамт болохгүй юм байна гэсэн ойлголттой байна. Зөв үү? 

Ч.Улаан: - За тодруулъя. Хэн бэ? М.Аясгалан уу? 1 дүгээр микрофоныг өгье. 

М.Аясгалан: - Д.Дэмбэрэл гишүүний асуултад хариулъя. Энэ зээл нь бол хүүгүй, тэг хувийн зээлтэй байгаа. 18 жилийн хугацаанд төлөгдөхөөс 5 жилийн хугацаа нь бол үндсэн төлбөрөөс чөлөөлөгдөх хугацаатай. 

Ч.Улаан: - Нэн хөнгөлөлттэй зээлийн ангилалд багтаж байгаа. Хөнгөлөлтийн түвшин хэд вэ? 35-аа давж байгаа. Тийм ээ. 

М.Аясгалан: - Давж байгаа. 40.9. 

Ч.Улаан: - Тэгэхээр энэ бол нэн хөнгөлөлттэй зээлд хамаарагдаж байгаа зүйл байна. За тодруулах уу? Болсон уу? За асуулт асууж, хариулт авч дууслаа. Санал хэлэх гишүүд нэрээ өгье. 

За би санал хэлье. Австрийн зээлийг бүгд дэмжиж байгаа. Энэ бол бидэнд олдож байгаа хөнгөлөлттэй зээлийн магадгүй сүүлчийн зээлүүдийн нэг байх. Ийм зээл бидэнд ахиад ер нь олдохгүй. Энийг аль болохоор сайн үр дүнтэй ашиглах хэрэгтэй. 

Австрийн хэрэгжүүлсэн эхний зээл бол амжилттай хэрэгжээд дуусч байгаа юм. Энэ хоёр дахь үе шат нь. Тэгэхээр эхний зээл дээр их сургамж гарсан шүү. Бид удаасан. Нөгөө талынхаа саналыг бас одоо хүлээж авахгүйгээс болоод хугацаа алдаж их хүнд байдалд орж байсан. Төсөл гүйцэтгэх, сонгон шалгаруулахад асуудал үүсч байсан. Тэгэхээр тийм тийм байдлуудыг гаргахгүй маш шуурхай энийг үр дүнтэй ашиглах асуудалд онцгой анхаарах учиртай. 

Тийм учраас хэлэлцээрээ яаралтай богино хугацаанд хийж ойрын үед одоо энэ зээлийн хэрэгжих бололцоо нөхцөлийг бүрдүүлэхээр Сангийн яамныхан маань идэвхтэй сайн ажиллаарай гэдгийг би одоо санал болгож байна. Ингээд одоо санал хэлж дууслаа. 

Одоо санал хураалт явуулъя. Энэ чинь санал хураахгүй билүү? Хураана шүү дээ. За энэ Австрийн зээлийг авч ашиглая гэж одоо ерөнхий хэлэлцээрийн төслийг зөвшилцөөд саналаа одоо Аюулгүй байдал, гадаад бодлогын байнгын хороонд хүргүүлье гэсэн санал хураалт явуулъя. 

Санал хураалтад 11 гишүүн оролцож, 8 гишүүн дэмжиж, зөвшилцөх нь зүйтэй гэж үзсэн байна. 

Зээлийн хэлэлцээрийн төслийн хэлэлцүүлэг явуулах, зөвшилцсөн талаарх санал, дүгнэлтийг Аюулгүй байдлын байнгын хороонд манайхаас хэн байдаг билээ? Д.Дэмбэрэл гишүүн байгаа юм байна. Та уламжлах уу? За. Одоо чинь Их Хурлын төгсгөл рүү ачаа даадаг ахмадуудаа овоолох юм байна шүү дээ. Залуучууд нь олдохоо байсан. За энэ асуудлаа хэлэлцэж дууслаа. Баярлалаа. 
Дөрөв. Монгол Улсын Засгийн газар, Дэлхийн банкны олон улсын хөгжлийн ассоциаци хооронд байгуулах “Экспортыг дэмжих төсөл” санхүүжилтийн хэлэлцээрийн төсөл /зөвшилцөх/

Одоо дараагийн асуудал. Монгол Улсын Засгийн газар, Дэлхийн банкны олон улсын хөгжлийн ассоциаци хооронд байгуулах “Экспортыг дэмжих төсөл” санхүүжилтийн хэлэлцээрийн төслийг зөвшилцөх тухай асуудал байна. 

Хэлэлцээрийн төслийн талаарх танилцуулгыг Засгийн газрын гишүүн, сайд Д.Эрдэнэбат хийнэ. 

Д.Эрдэнэбат: - Байнгын хороон дарга, эрхэм гишүүд ээ, 

Монгол Улсын эдийн засгийн уул уурхайн салбараас хамааралтай байдлыг бууруулж эдийн засгаа төрөлжүүлэх, экспортын бүтээгдэхүүний нэр төрлийг нэмэгдүүлэх шаардлага байгаа. 

Үүний дагуу Монгол Улсын Засгийн газар Дэлхийн банкны олон улсын хөгжлийн ассоциацитай хамтран хэрэгжүүлэх “Экспортыг дэмжих төсөл” нь Монгол Улсын хувийн хэвшлийн аж ахуйн нэгжүүдийн экспортын чадавхийг бэхжүүлж гадаад зах зээлд нэвтрэх боломжийг нэмэгдүүлэх зорилготой. 

Тус төслийн хүрээнд үндэсний аж ахуйн нэгжүүдэд экспортын зээлийн даатгал болон баталгаа олгох үйл ажиллагааг хөгжүүлэх, олон улсын зах зээлд өрсөлдөхүйц нэмүү өртөг шингэсэн бүтээгдэхүүний үйлдвэрлэлийг дэмжих зорилгоор үйлдвэрлэлийг санхүүжүүлж чадавхийг бэхжүүлэх ажлуудыг хийх юм. 

Экспортыг дэмжих төслийг хэрэгжүүлэх зорилгоор Дэлхийн банкны олон улсын хөгжлийн ассоциациас 20.0 сая америк долларын хөнгөлөлттэй зээл үе шаттайгаар олгох ба төсөл нь 5 жилийн хугацаанд хэрэгжих юм. 

Зээлийн төслийн хувьд 25 жилийн хугацаатай. Үүнээс үндсэн төлбөрөөс чөлөөлөгдөх хугацаа 5 жил. Жилийн 1.25 хувийн хүүтэй байна. Монгол Улсын Засгийн газрын 2016 оны 5 дугаар сарын 02-ны өдрийн хуралдаанаар зээлийн хэлэлцээрийг дэмжиж Улсын Их Хурлын Байнгын хороодтой зөвшилцөхөөр тогтсон бөгөөд энэхүү зээлийн хэлэлцээрийн төслийг хэлэлцэн шийдвэрлэж өгөхийг та бүхнээс хүсье. 

Анхаарал тавьсанд баярлалаа. 

Ч.Улаан: - Д.Эрдэнэбат сайдад баярлалаа. Ажлын хэсгийг танилцуулъя. Х.Ганцогт Сангийн яамны Төрийн нарийн бичгийн дарга, Б.Төгөлдөр Сангийн яамны Санхүүгийн хөрөнгийн удирдлагын хэлтсийн дарга, Н.Мандуул Санхүүгийн бодлогын газрын Санхүүгийн зах зээл, даатгалын хэлтсийн дарга, М.Аясгалан Сангийн яамны Зээл, тусламжийн бодлогын хэлтсийн даргын үүргийг түр орлон гүйцэтгэгч. 

Хэлэлцэж байгаа асуудалтай холбогдуулан асуулт асуух гишүүд байна уу? Алга байна. Санал хэлэх гишүүд байна уу? Санал хэлэх гишүүд алга байна. 

Санал хураалт явуулъя. Монгол Улсын Засгийн газар, Дэлхийн банкны олон улсын хөгжлийн ассоциаци хооронд байгуулах “Экспортыг дэмжих төсөл”-ийн санхүүжилтийн хэлэлцээрийн төслийг зөвших тухай асуудлыг дэмжье гэсэн санал хураалт явуулъя. 

Санал хураалтад 11 гишүүн оролцож, 9 гишүүн дэмжиж, зөвшилцөх нь зүйтэй гэсэн шийдвэр гарч байна. 

Зээлийн хэлэлцээрийн төслийг зөвшилцсөн тухай саналыг Аюулгүй байдал, гадаад бодлогын байнгын хороонд уламжилна. Гишүүн Д.Дэмбэрэл гишүүн уламжлаад. Тийм. Нэг мөсөн. 

За Төсвийн байнгын хороо өнөөдөр хэлэлцэх асуудлуудаа хэлэлцэж дууслаа. Гишүүдэд баярлалаа. 

Хуралдаан 43  минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 16 цаг 13 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

